
08-10-2026 

 

Inatsisartut suleriaasianni § 37, imm. 1 naapertorlugu Naalakkersuisunut  

apeqqut imaattoq matumuuna saqqummiuppara: 

 

Naalakkersuisunut apeqqutit: 

1. Kommune Kujalleq kisiat pinnagu kommunit allat imigassamik tuniniaaneq 

killilersorneqassasoq imaluunniit matuneqassasoq Naalakkersuisunut 

qinnuteqarsimappat?  

a. Aappiuppat, taava kommunit sorliit, qanorlu akineqarpat? 

2. Kommune Kujalleq imigassamik tuniniaanerup matuneqarnissaanik kissaateqarmat 

Naalakkersuisut akuersaarnerminni paasissutissat suut tunngavigaat? 

3. Kommune Kujalleq pisortatigoortumik qinnuteqaateqannginnerani Naalakkersuisut 

imaluunniit naalakkersuisoqarfiit imigassamik tuniniaanerup killilersorneqarnissaa 

pillugu Kommune Kujallermut attaveqarsimappat? 

4. Kommune Kujallermi misilittakkat kommunini allani imaluunniit Kalaallit Nunaat 

tamakkerlugu siunissami imigassaq pillugu malittarisassanut atorneqarnissaat 

Naalakkersuisut eqqarsaatersuutigisimavaat? 

5. Siusinnerusukkut misilittakkat, soorlu ilaatigut Tasiilami imigassamik tuniniaanerup 

matuneqarneranit Naalakkersuisut misissorsimavaat? 

6. Kommune Kujallermi imigassamik tuniniaaneq ammaqqippat inuit amerlasuunik 

imigassanik pisinissaat imaluunniit tuniniaanerup annertuumik qaffannissaa 

Naalakkersuisut aarlerinaateqarsinnaasutut nalilersimavaat?  

a. Aap, taava tamanna pinngitsoortinniarlugu Naalakkersuisut qanoq 

iliuuseqarniarpat? 

7. Naalakkersuisut qanoq ilillutik nalilissavaat matuneqarneq sunniuteqarsimanersoq, 

aamma imigassamik tuniniaaneq ammaqqinneqassappat suut 

piumasaqaataappat? 

 

(Inatsisartunut ilaasortaq Jens NapãtôK’, Naleraq) 

 

Tunngavilersuut: 

Kommune Kujallermi imigassamik tuniniaaneq imigassamillu sassaallertarneq 

Naalakkersuisut akuersinerisigut piffissami aalajangersimanngitsumi matuneqarpoq. 

Matuneqarneq Kommune Kujalliup qinnuteqarneratigut pivoq. 

 

Kalaallit Nunaanni siusinnerusukkut imigassamik tuniniaaneq piffissami aalajangersimasumi 

matuneqartareernikuuvoq. Ilaatigut Tasiilami imigassamik tuniniaaneq 

matuneqartarnikuuvoq. Misilittakkat takutippaat matoqqanerup nalaani pissutsit 

eqqissisimanerulersinnaasut, kisianni imigassamik tuniniaaneq ammaqqikkaangat 

pisisorpassuaqarsinnaasoq tuniniaanerlu annertoorujussuanngorsinnaasoq. 

 

Taamaattumik paaserusunnarpoq Naalakkersuisut Kommune Kujallermi matuneqarneq 

sioqqullugu siusinnerusukkut misilittakkat qanoq atorsimaneraat. Aamma paaserusunnarpoq 

kommunit allat assingusumik Naalakkersuisunut saaffiginnissimanersut, Kommune 

Kujallermilu misilittakkat siunissami Kalaallit Nunaanni imigassaq pillugu politikkimut 

atorneqarnissaat eqqarsaatigineqarnersoq. 

 

Taamatuttaaq pingaaruteqarpoq paasissallugu Naalakkersuisut matuneqarnerup 

sunniutaanik qanoq nalilersuissanersut, kiisalu imigassamik tuniniaaneq 

ammaqqinneqassappat suut tunngavigineqassanersut. 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


